Минең педагогик булмышым.
       Мин Башҡортостандың төньяғында урынлашҡан Борай районының йыйнаҡ ҡына Кәшкәләү ауылында йәшәйем. Уның ҡар түбәле бейек тауҙары, бер ярынан икенсе ярына ҡоштар осоп сыға алмаҫлыҡ йылғалары булмаһа ла, үҙенә генә хас тыйнаҡ гүзәллеге бар. Уның бәпкә үләнле урамдары, диңгеҙ кеүек тулҡынланып ятҡан баҫыуҙары, һәр һуҡмағы миңә таныш, яҡын. 

Тыуған ауылым, Ватаным булыуға ысын-ысынлап шатланам мин. Кешенең тыуған ере булыу - бик ҙур бәхет тә баһа. Шунан да ҙурыраҡ бәхеттең булыуы мөмкинме һуң?!
Мөмкин икән шул, мөмкин! Мин бәхетле, сөнки мин туған телемдә һөйләшәм, уны һөйәм, өйрәнәм һәм үҙемдең уҡыусыларыма ла уға ҡарата ихтирам, һоҡланыу хистәрен еткерергә ынтылам.

Туған телеңде бик бәләкәй саҡтан ата-әсәңдән өйрәнәһең, шунан мәктәптә яҙыу һәм уҡыу күнекмәһе алаһың. Башҡа фәндәр менән бергә туған телдең дә ҡоролошона, йәшәү, ҡулланыу закондарына төшөнәһең. Артабан телгә шул тиклем күнегеп китәһең, ул һиңә тумыштан бирелгән кеүек була башлай. 

Эйе, тәү ҡарамаҡҡа шундай ябай, бик таныш тойолған был тел шул тиклем бай, саф.

Зәйнәп апай Биишева ижады менән танышам: “Сәйер кеше”, “Мөхәббәт һәм нәфрәт”, “Кәмһетелгәндәр”... Ошо әҫәрҙәрен уҡып хайран ҡалдым: шундай матур итеп яҙылған, ҡойоп ҡуйғанмы ни! Ә бит был әҫәрҙәр башҡорт телендә яҙылған! Үҙ-үҙемә һорау бирәм: “Һин үҙ телеңдең ҡәҙерен беләһеңме? Әсә телен иманың итеп тоямы йәнең, һин хыянатһыҙ һөйәһеңме уны, телеңде, әсәйең телен тим, ғорурланаһыңмы телең менән?”
...Атай, әсәй, ҡояш... Ниндәй матур һүҙҙәр! Мин бит уларҙы башҡорт телендә әйтәм. Әйтеү менән үк күңелде шатлыҡ солғай. Бына шул һәм башҡа күп һүҙҙәр туған тел ынйылары. Яратам мин һине туған телем - башҡорт теле. Һин минең ҡанымда, һәр күҙәнәгемдә, һин миндә йәшәйһең. Тимәк һин минең уҡыусыларымда ла йәшәргә тейешһең. Ә һинең уҡыусыларың үҙ теленең ҡәҙерен беләме икән? 

Бына һинең башҡорт теле уҡытыусыһы булараҡ изге бурысың. Уҡыусыларыма өндәшәм: “Былбыл һайрауынан да матурыраҡ, моңлораҡ телебеҙ бар, ул әсә телебеҙ.! Бик йыраҡтарҙа, башҡа милләт кешеләре араһында йәшәһәң дә, уҡыһаң да, эшләһәң дә, һин үҙ телеңде өйрәнергә, уның менән ғорурланырға, шатланырға тейешһең. 

Теле барҙың – иле бар тиҙәр. Ил ул, икенсе төрлө әйткәндә, “дәүләт” тигән һүҙ. Башҡорт теле-дәүләт теле. Был-халҡыбыҙҙың үҙ-үҙенә, үҙ еренә, үҙ тормошона хужа булып йәшәүен аңлата. Бына ни өсөн туған телде өйрәнеү-иң мөһим сара ла булып тора.” 
Туған тел, тыуған төйәк төшөнсәләрен уҡыусыларға бергә төшөндөрөргә ынтылам. Улар бер-береһенән айырылғыһыҙ. Телдә тыуған илдең күге, һауаһы, баҫыуҙары, тауҙары, яландары, урмандары һәм йылғалары, ҡышҡы бурандары һәм йәйге ямғырҙары сағыла... 
Тыуған ерем, йөрәгемде ҡайһылай елкендерәһең! Һинән алдағы көнөмә, йәшәйешемә, эшемә дәрт, илһам алам. Һәр дәресем, үткәргән сарам менән уҡыусылар күңелендә лә дәрт, илһам сатҡылары уяна барыуына шатланам, ғорурланам. Дәрестәремдә башҡорт теленә, әҙәбиәтенә ҡарата уҡыусыларымдың күңелендә тыуған осҡонға ялҡын өҫтәп торам, халҡыбыҙҙың йолалары аша мәрхәмәтлелек, миһербанлыҡ, матурлыҡ сифаттарын тәрбиәләйем. Улар күңелендә тыуып, ҡағыҙ биттәренә башҡорт телендә төшкән шиғыр юлдарынан күңелем тула.

Бөгөнгө тормошта тик тәрән белемле, тырыш, алдынғы мәғлүмәттәрҙе белеп, өйрәнеп, туплап барған кеше генә үҙ урынын таба ала, тип өйрәтәм. Уҡыусыларымдың күңеленә изгелек, ата-әсәгә, ололарға ҡарата ихтирам орлоҡтары сәсәм. Орлоҡ сәселгәс-шыта, һабаҡ ебәрә, япраҡ яра, сәскә ата һәм киләсәктә үҙ емештәрен бирер, тип ышанам. 

Уҡыусыларымды киләсәктә ата-әсәһенә ихтирамлы, тыуған илен, телен һөйгән, үҙ халҡы, милләте өсөн янып-көйөп йәшәгән алдынғы ҡарашлы шәхестәр итеп күҙ алдына килтерәм. 

